
Acht do dhéanamh socrú maidir le hathruithe áirithe ar an eisiamh i dtaobh idirdhealú 
ar fhorais shonracha i bhfostaíochtaí áirithe; do dhéanamh socrú maidir le hathruithe 
áirithe a bhaineann le fógráin poist idirdhealaitheacha; do thabhairt tuilleadh éifeachta 
do Threoir 2000/43/CE an 29 Meitheamh 20001 ón gComhairle lena gcuirtear i ngníomh 
an prionsabal um chóir chomhionann idir daoine gan beann ar bhunadh cine ná bunadh 
eitneach; do thabhairt tuilleadh éifeachta do Threoir 2000/78/CE an 27 Samhain 20002 ón 
gComhairle lena mbunaítear creat ginearálta do chóir chomhionann maidir le fostaíocht 
agus slí bheatha; do thabhairt tuilleadh éifeachta do Threoir 2004/113/CE an 13 Nollaig 
20043 ón gComhairle lena gcuirtear i ngníomh an prionsabal um chóir chomhionann 
idir fir agus mná maidir le rochtain ar earraí agus ar sheirbhísí agus soláthar earraí 
agus seirbhísí; do thabhairt tuilleadh éifeachta do Threoir 2006/54/CE an 5 Iúil 20064 ó 
Pharlaimint na hEorpa agus ón gComhairle maidir le cur i ngníomh an phrionsabail um 
chomhdheiseanna agus um chóir chomhionann d’fhir agus do mhná i gcúrsaí fostaíochta 
agus slí beatha (athmhúnlú); do thoirmeasc idirdhealú maidir le cóiríocht a sholáthar ar 
bhonn íocaíochtaí áirithe a fháil; agus chun na gcríoch sin agus chun críoch eile do leasú 
Acht na bPinsean, 1990, an Achta um Chomhionannas Fostaíochta, 1998 agus an Achta 
um Stádas Comhionann, 2000 agus do dhéanamh socrú i dtaobh nithe a bhaineann leis 
an méid sin. [10 Nollaig 2015]

Achtaítear ag an Oireachtas mar a leanas:

Míniú

1. San Acht seo—

ciallaíonn “Acht 1998” an tAcht um Chomhionannas Fostaíochta, 1998;

ciallaíonn “Acht 2000” an tAcht um Stádas Comhionann, 2000;

1 IO Uimh. L180, 19.7.2000, lgh 22-26
2 IO Uimh. L303, 2.12.2000, lgh 16-22
3 IO Uimh. L373, 21.12.2004, lgh 37-43
4 IO Uimh. L204, 26.7.2006, lgh 23-36

ciallaíonn “Acht 2004” an tAcht um Chomhionannas, 2004.

Leasú ar alt 68 d’Acht na bPinsean, 1990

2. Leasaítear alt 68 d’Acht na bPinsean, 1990 i bhfo-alt (1) trí “ar riail í a dhealraíonn a 
bheith neodrach, go ndéanfaí daoine” a chur in ionad “ar riail í a dhealraíonn a bheith 
neodrach, go ndéantar daoine”. 

Leasú ar alt 2 d’Acht 1998

3. Leasaítear alt 2 d’Acht 1998 i bhfo-alt (1) sa mhíniú ar “fógrán” trí “folaíonn ‘fógrán’ 
gach foirm ráitis don phobal agus gach foirm fógráin, cibé acu is don phobal é nó nach 
ea” a chur in  ionad “folaíonn ‘fógrán’ gach foirm fógráin, cibé acu is don phobal é nó 
nach ea”.

Leasú ar alt 6 d’Acht 1998

4. Leasaítear alt 6 d’Acht 1998 i bhfo-alt (3) tríd an mír seo a leanas a chur in ionad mhír 
(c):

  “(c) Ní idirdhealú ar an bhforas aoise é conradh téarma shocraithe a 
thairiscint do dhuine atá os cionn na haoise scoir éigeantaí don 
fhostaíocht sin ná conradh den sórt sin a thairiscint d’fhostaithe 
d’aicme nó de thuairisc áirithe san fhostaíocht sin, más rud é—

   (i) go bhfuil bonn cirt, ar bhonn oibiachtúil réasúnach, faoina 
dhéanamh amhlaidh mar thoradh ar aidhm dhlisteanach, agus

   (ii) go bhfuil na modhanna chun an aidhm sin a bhaint amach cuí agus 
riachtanach.”

Leasú ar alt 8 d’Acht 1998

5. Leasaítear alt 8(5) d’Acht 1998—

  (a) i mír (a), trí “a thairiscint,” a chur in ionad “a thairiscint, nó”, 

  (b) i mír (b), trí “araon fostaithe, nó” a chur in ionad “araon fostaithe.”, agus

  (c) tríd an mír seo a leanas a chur isteach i ndiaidh mhír (b):

  “(c) trí fhógrán a fhoilsiú nó a thaispeáint, nó trína chur faoi deara fógrán a 
fhoilsiú nó a thaispeáint, ar fógrán é lena sáraítear alt 10(1) a mhéid a 
bhaineann an fógrán sin le rochtain ar fhostaíocht.”.

Leasú ar alt 12 d’Acht 1998

6. Leasaítear alt 12 d’Acht 1998—

  (a) i bhfo-alt (1)—

   (i) i mír (b), trí “a thabhairt,” a chur in ionad “a thabhairt, nó”,

   (ii) i mír (c), trí “ar fáil, nó” a chur in ionad “ar fáil.”, agus

   (iii) tríd an mír seo a leanas a chur isteach i ndiaidh mhír (c):

 a.1

  “(d) trí fhógrán a fhoilsiú nó a thaispeáint, nó trína chur faoi deara fógrán a 
fhoilsiú nó a thaispeáint, ar fógrán é lena sáraítear alt 10(1) i leith aon 
chúrsa den sórt sin a thairgtear.”.

  (b) i bhfo-alt (7)(a), tríd an bhfomhír seo a leanas a chur in ionad fhomhír (i):

   “(i) i ndáil leis na táillí chun daoine is saoránaigh d’Éirinn, is 
náisiúnaigh de chuid Ballstát eile, is náisiúnaigh de chuid 
Chónaidhm na hEilvéise nó is náisiúnaigh de chuid ballstát den 
Limistéar Eorpach Eacnamaíoch agus daoine nach iad a ligean 
isteach ar aon chúrsa den sórt sin nó chun go ndéanfaidh daoine 
den sórt sin freastal air, nó”,

   agus

  (c) tríd an bhfo-alt seo a leanas a chur isteach i ndiaidh fho-alt (7): 

 “(8) San alt seo, ciallaíonn ‘ballstát den Limistéar Eorpach Eacnamaíoch’ stát 
is páirtí conarthach sa Chomhaontú ar an Limistéar Eorpach Eacnamaíoch 
a síníodh in Oporto an 2 Bealtaine 1992, arna choigeartú leis na leasuithe 
go léir dá éis sin ar an gComhaontú sin.”.

Leasú ar alt 13 d’Acht 1998

7. Leasaítear Acht 1998 in alt 13—

  (a) tríd an alt a ainmniú mar fho-alt (1), agus

  (b) tríd an bhfo-alt seo a leanas a chur isteach i ndiaidh fho-alt (1) (arna ainmniú le mír 
(a)):

 “(2) Ní dhéanfaidh comhlacht dá dtagraítear i bhfo-alt (1) idirdhealú in 
aghaidh duine trí fhógrán a fhoilsiú nó a thaispeáint, nó a chur faoi deara 
fógrán a fhoilsiú nó a thaispeáint, ar fógrán é lena sáraítear alt 10(1) a 
mhéid a bhaineann an fógrán leis an méid seo a leanas—

  (a) comhaltas sa chomhlacht sin nó aon sochair, seachas cearta pinsin, a 
sholáthraíonn an comhlacht sin, nó

  (b) dul le gairm, gairm bheatha nó slí bheatha arna rialú ag an gcomhlacht 
sin nó seoladh an chéanna.”. 

Leasú ar alt 19 d’Acht 1998

8. Leasaítear alt 19 d’Acht 1998 i bhfo-alt (4)(a) trí “ar foráil í a dhealraíonn a bheith 
neodrach, go ndéanfaí daoine” a chur in ionad “ar foráil í a dhealraíonn a bheith 
neodrach, go ndéantar daoine”.

Leasú ar alt 22 d’Acht 1998

9. Leasaítear alt 22 d'Acht 1998 i bhfo-alt (1)(a) trí “ar foráil í a dhealraíonn a bheith 
neodrach, go ndéanfaí daoine” a chur in ionad “ar foráil í a dhealraíonn a bheith 
neodrach, go ndéantar daoine”.

 a.6

Leasú ar alt 34 d’Acht 1998

10. Leasaítear alt 34 d’Acht 1998 tríd an bhfo-alt seo a leanas a chur in ionad fho-alt (4):

 “(4) Gan dochar d’fho-alt (3), ní idirdhealú ar an bhforas aoise é aoiseanna 
éagsúla a shocrú le haghaidh scor fostaithe nó aon aicme nó tuairisc 
fostaithe (cibé acu is scor saorálach nó scor éigeantach atá ann), más rud 
é—

  (a) go bhfuil bonn cirt, ar bhonn oibiachtúil réasúnach, faoina dhéanamh  
amhlaidh mar thoradh ar aidhm dhlisteanach, agus

  (b) go bhfuil na modhanna chun an aidhm sin a bhaint amach cuí agus 
riachtanach.”

Leasú ar alt 37 d’Acht 1998

11. Leasaítear alt 37 d’Acht 1998—

  (a) i bhfo-alt (1), trí “Faoi réir fho-ailt (1A) agus (1B), ní mheasfar, maidir le foras 
creidimh, oideachais nó leighis” a chur in ionad “Maidir le foras creidimh, 
oideachais nó leighis,” agus trí ‘ní mheasfar’ a scriosadh, agus

  (b) trí na fo-ailt seo a leanas a chur isteach i ndiaidh fho-alt (1): 

 “(1A) I gcás go ndéantar foras oideachais nó leighis dá dtagraítear i bhfo-alt (1) 
a chothabháil, go hiomlán nó go páirteach, le hairgead a sholáthraíonn 
an tOireachtas, measfar gur idirdhealú é, ar an bhforas creidimh dá 
dtagraítear i mír (a) den fho-alt sin, déileáil ar bhealach níos fabhraí mura 
rud é—

  (a) nach idirdhealú é an déileáil sin ar aon cheann eile de na forais 
idirdhealaitheacha, agus 

  (b) mar gheall ar chineál ghníomhaíochtaí an fhorais nó ar an 
gcomhthéacs ina bhfuil na gníomhaíochtaí á seoladh, go bhfuil 
reiligiún nó creideamh an fhostaí nó an fhostaí ionchasaigh ina 
fhíor-riachtanas dlisteanach a bhfuil údar maith leis, ag féachaint 
d’éiteas an fhorais. 

 (1B) I gcás go ndéantar foras oideachais nó leighis dá dtagraítear i bhfo-alt (1) 
a chothabháil, go hiomlán nó go páirteach, le hairgead a sholáthraíonn an 
tOireachtas, measfar gur idirdhealú é gníomh den chineál dá dtagraítear i 
mír (b) den fho-alt sin mura rud é gurb amhlaidh, mar gheall ar chineál na 
fostaíochta lena mbaineann nó ar an gcomhthéacs ina ndéantar an gníomh 
sin—

  (a) go bhfuil bonn cirt oibiachtúil faoin ngníomh in aidhm an fhorais 
maidir le cosc a chur le bonn a bhaint d’éiteas creidimh an fhorais, 
agus 

  (b) go bhfuil na modhanna chun an aidhm sin a bhaint amach cuí agus 
riachtanach.

 (1C) Maidir le gníomh dá dtagraítear i bhfo-alt (1B), ní bheidh bonn cirt  
oibiachtúil faoi de réir mhír (a) den fho-alt sin, ná ní bheidh sé cuí agus 

riachtanach de réir mhír (b) den fho-alt sin, mura rud é, i ndáil le gníomh 
an fhorais—

  (a) go mbaineann sé go réasúnach agus go docht le héiteas creidimh an 
fhorais, 

  (b) gur freagairt é ar iompar an fhostaí nó an fhostaí ionchasaigh chun an 
bonn a bhaint d’éiteas creidimh an fhorais seachas freagairt ar inscne, 
ar stádas sibhialta, ar stádas teaghlaigh, ar ghnéaschlaonadh, ar aois, ar 
mhíchumas nó ar chine an fhostaí sin nó an fhostaí ionchasaigh sin, nó 
ar an bhfostaí sin, nó ar an bhfostaí ionchasach sin, a bheith ina dhuine 
nó ina duine den Lucht Siúil, agus 

  (c) go bhfuil sé i gcomhréir le hiompar an fhostaí nó an fhostaí 
ionchasaigh, de réir mar a bheidh, ag féachaint go cuí do na nithe seo 
a leanas—

   (i) aon ghníomh eile a fhéadfaidh an fostóir a dhéanamh sna 
himthosca,

   (ii) iarmhairtí an ghnímh sin don fhostaí sin nó don fhostaí ionchasach 
sin,

   (iii) ceart an fhostaí nó an fhostaí ionchasaigh chun príobháideachta, 
agus,

   (iv) an damáiste iarbhír a dhéantar d’éiteas creidimh an fhorais de 
thoradh iompar an fhostaí sin nó an fhostaí ionchasaigh sin.”.

Leasú ar alt 2 d’Acht 2000

12. Leasaítear alt 2 d’Acht 2000 i bhfo-alt (1) tríd an míniú seo a leanas a chur in ionad an 
mhínithe ar “forais idirdhealaitheacha”:

“tá le ‘forais idirdhealaitheacha’ an bhrí a thugtar le fo-ailt (2) agus (3B) 
d’alt 3;”.

Leasú ar alt 3 d’Acht 2000

13.  (a)  i bhfo-alt (1)—

   (i) i mír (a), trí “ar aon cheann de na forais a shonraítear i bhfo-alt (2) nó, más 
cuí, i bhfo-alt (3B),” a chur in ionad “ar aon cheann de na forais a shonraítear i 
bhfo-alt (2)”, agus

   (ii) i mír (c), trí “go bhfágann foráil dá dtagraítear in aon mhír d’alt 3(2), ar foráil í a 
dhealraíonn a bheith neodrach, go ndéanfaí duine” a chur in ionad “go bhfágann 
foráil dá dtagraítear in aon mhír d’alt 3(2), ar foráil í a dhealraíonn a bheith 
neodrach, go ndéantar duine”,

   agus

  (b) tríd an bhfo-alt seo a leanas a chur isteach i ndiaidh fho-alt (3A): 

 “(3B) Chun críocha alt 6(1)(c), áireofar ar na forais idirdhealaitheacha (i 
dteannta na bhforas a shonraítear i bhfo-alt (2)) an foras gurb amhlaidh, 

 a.11

amhail idir aon bheirt, go bhfuil duine acu ag fáil forlíonadh cíosa (de réir 
bhrí alt 6(8)), cúnamh tithíochta (arna fhorléiriú de réir Chuid 4 d’Acht 
na dTithe (Forálacha Ilghnéitheacha), 2014) nó aon íocaíocht faoi na 
hAchtanna Leasa Shóisialaigh agus ar forlíonadh nó cúnamh é nó arb 
íocaíocht í nach bhfuil á fháil nó á fáil ag an duine eile (an “foras cúnaimh 
tithíochta”).”.

Leasú ar alt 6 d’Acht 2000 

14. Leasaítear alt 6 d'Acht 2000—

  (a) i bhfo-alt (1)(c), trí “faoi réir fho-alt (1A), cóiríocht,” a chur in ionad “cóiríocht,”,

  (b) tríd an bhfo-alt seo a leanas a chur isteach i ndiaidh fho-alt (1): 

 “(1A) Ní dochar fo-alt (1)(c) do na nithe seo a leanas—

  (a) aon achtachán nó riail dlí lena rialáiltear soláthar cóiríochta, nó

  (b) ceart duine a sholáthraíonn cóiríocht chun coinníoll a chur ag gabháil 
leis an gcóiríocht sin a sholáthar á rá go n-íocfar forlíonadh cíosa go 
díreach leis an duine sin.”,

   agus

  (c) tríd an bhfo-alt seo a leanas a chur isteach i ndiaidh fho-alt (7):

 “(8) San alt seo, ciallaíonn ‘forlíonadh cíosa’ íocaíocht arna déanamh faoi alt 
198(3) den Acht Comhdhlúite Leasa Shóisialaigh, 2005 faoi chomhair 
an mhéid cíosa is iníoctha ag duine i leith a áite cónaithe nó a háite 
cónaithe.”.

Leasú ar alt 7 d’Acht 2000

15. Leasaítear alt 7 d’Acht 2000—

  (a) i bhfo-alt (3)(d)(i), tríd an gclásal seo a leanas a chur in ionad chlásal (I):

 “(I) i ndáil leis na táillí chun daoine is saoránaigh d’Éirinn, is náisiúnaigh de 
chuid Ballstát eile, is náisiúnaigh de chuid Chónaidhm na hEilvéise nó is 
náisiúnaigh de chuid ballstát den Limistéar Eorpach Eacnamaíoch agus 
daoine nach iad a ligean isteach nó chun go ndéanfaidh daoine den sórt sin 
freastal air, nó”, 

  (b) i bhfo-alt (5)(b)—

   (i) i bhfomhír (i), trí “saoránaigh d’Éirinn, is náisiúnaigh de chuid Ballstáit, is 
náisiúnaigh de chuid Chónaidhm na hEilvéise nó is náisiúnaigh de chuid 
ballstát den Limistéar Eorpach Eacnamaíoch” a chur in ionad “náisiúnaigh de 
chuid ballstát den Aontas Eorpach”, agus

   (ii) i bhfomhír (ii), trí “ar na saoránaigh nó ar na náisiúnaigh sin” a chur in ionad 
“ar na náisiúnaigh sin”,

   agus

  (c) tríd an bhfo-alt seo a leanas a chur isteach i ndiaidh fho-alt (5):

 a.13

 “(6) San alt seo, ciallaíonn ‘ballstát den Limistéar Eorpach Eacnamaíoch’ stát 
is páirtí conarthach sa Chomhaontú ar an Limistéar Eorpach Eacnamaíoch 
a síníodh in Oporto an 2 Bealtaine 1992, arna choigeartú leis na leasuithe 
go léir dá éis sin ar an gComhaontú sin.”.

Gearrtheideal, comhlua agus tosach feidhme

16. (1) Féadfar an tAcht um Chomhionannas (Forálacha Ilghnéitheacha), 2015 a ghairm den 
Acht seo.

 (2) Féadfar Achtanna na bPinsean, 1990 go 2015 a ghairm d’Achtanna na bPinsean, 1990 
go 2014 agus d’alt 2 le chéile.

 (3) Féadfar na hAchtanna um Chomhionannas Fostaíochta, 1998 go 2015 a ghairm de na 
hAchtanna um Chomhionannas Fostaíochta, 1998 go 2011 agus d’ailt 3 go 11 le chéile.

 (4) Féadfar na hAchtanna um Stádas Comhionann, 2000 go 2015 a ghairm de na 
hAchtanna um Stádas Comhionann, 2000 go 2012 agus d’ailt 12 go 15 le chéile. 

 (5) Tiocfaidh an tAcht seo i ngníomh cibé lá nó laethanta a cheapfaidh an tAire Dlí agus 
Cirt agus Comhionannais le hordú nó le horduithe i gcoitinne nó faoi threoir aon 
chríoch nó foráil áirithe, agus féadfar laethanta éagsúla a cheapadh amhlaidh chun 
críoch éagsúil nó le haghaidh forálacha éagsúla.

 a.15

